
Leygarmorgunin 31. mai varð fíggjarlógin fyri 2008 samtykt. Sambært lógini, so fær Landssjúkrahúsið játtað 344 mio kr fyri árið. 

Farnu vikurnar hevur javnan verið at frætt, at samtykta játtanin er um 30 mio kr ov lítil, skal verandi virksemi á Lsh halda fram. Hesum hevur sjúkrahússtjórin alment boðað frá, eins og landsstýrismaðurin í heilsumálum, áðrenn fíggjarnevndin skrivaði álit, skrivliga boðaði landsstýrismanninum í fíggjarmálum frá rakstrarstøðuni á Lsh.

Kortini bleiv umbønin um hægri játtan ikki latin løgtinginum og heldur ikki tikin til eftirtektar. Grundgevingin var, at samgongan er samd um at kanna rakstrarstøðuna á Lsh fyrst, og at samgongan síðani vil veita Lsh hægri rakstrarjáttan við eykajáttan, vísir kanningin, at Lsh hevur fingið ov lága játtan.

Ilt er vita, um Lsh hevur yvirforbrúk ella ikki, men tað tykist løgið, at politiskt er boðað frá, at Lsh ikki skal laga seg eftir játtanini á fíggjarlógini. Harafturímóti skal Lsh halda fram við óskornum virksemi. Sostatt er fíggjarlógin ikki galdandi fyri Lsh.
Játtanin til sjúkrahúsini er rakstrarjáttan; hon er ikki regulerað í materiellari heimild. Hetta merkir, at verkið ikki av sær sjálvum kann nýta pening, uttan so at hann fyrst er játtaður.

Í stýriskipanini § 43,2. stk er greitt ásett, at ”Eingin útreiðsla má verða goldin, uttan at heimild er fyri henni í teirri fíggjarlóg, ella aðrari játtanarlóg, ið er í gildi, tá ið ávíst verður”. 
Stýrisskipanin er tí klokkuklár mannagongd fyri, hvussu og nær tað almenna kann nýta skattgjaldarans pening. Tað skal vera lógarheimild givin frammanundan. Eingin munnlig samgonguavtala kann skúgva tann veruleika til viks.

Ólukkuliga støðan Lsh er komið í ger, at sjúklingar, avvarandi og starvsfólk av røttum kunnu kenna seg ótrygg. 
Røkir landsstýrismaðurin sítt starv sambært stýrisskipanini, tvs. á fullgóðan hátt, so fær Lsh nú boð um víðfevndar sparingar. 
Biðir landsstýris​mað​urin hinvegin Lsh halda fram, sum um einki var hent, so er spurningurin, um hann ikki fremur lógarbrot.

Verður seinna loysnin vald, hvat so við øllum øðrum stovnum? Fer hetta ikki at skapa præcedens? Hví skulu almennir stovnar framyvir hava virðing fyri hvat løgtingið játtar? 
Tí er tað er sera álvarsligt um landsstýrið/samgongan við forhondsavtalum máar støðið undan stýrisskipanini.

Tí hesir spurningar til landsstýrismálanevndina:

1. Vísandi til stýrisskipanina § 43, 2.stk, er tað heimilað landsstýrinum at loyva Lsh at nýta pening, sum ikki er í samsvari við játtanina á fíggjarlógini fyri 2008?  

2. Vísandi til stýrisskipanina § 43, 2.stk, er ein politiskt ætlað kanning av sjúkrahúsverkinum nóg dygt grundarlag fyri at heimila Lsh at nýta meira pening enn játtanin á fíggjarlógini heimilar? 

3. Um Lsh ikki fær boð um at spara, eigur løgtingið, vísandi til stýrisskipanina § 43, 2.stk., ikki beinanvegin koma saman at játta neyðuga rakstrarupphæddina til Lsh, so Lsh kann virka normalt, meðan sjúkrahúsverkið verður kannað næstu mánaðirnar?
Vit kunnu bert gita, um Lsh hevur ótálmaða meirnýtslu. Hinvegin veit landsstýrið og løgtingið, at Lsh tørvar 30 mio kr í 2008 fyri at verandi virksemi kann halda fram. 
Kortini er játtanin sett lægri og politisk avtala er gjørd, sum helst setir stýrisskipanina til viks. Ella sagt øðrvísi, meirlutin á tingi er farin at tamba og tulka lóggávu fyri at røkka politiskari neyðsemju.
Hetta er sera álvarsligt fyri løgtingið, fyri lógararbeiði yvirhøvur og rættartrygdina generelt. Tí verða omanfyrinevndu spurningar settir nevndini.
Vinaliga

Bjarni Djurholm

